
Thema: Cymru a Chymreictod/Parchu eraill 
Colli Iaith: Harri Webb
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl
Ar un adeg roedd plant yn cael eu cosbi am siarad Cymraeg. Roedd rhaid iddyn nhw wisgo’r ‘Welsh Not’ nes iddyn nhw glywed plentyn arall yn siarad Cymraeg, wedyn roedden nhw’n cael pasio’r ‘Welsh Not’ ymlaen. Roedd pwy bynnag oedd yn gwisgo’r ‘Welsh Not’ ar ddiwedd y diwrnod ysgol yn wyneb cosb. Roedd hyn yn digwydd ar adeg pan mai dim ond Cymraeg oedd y plant yn gallu siarad. Doedd ganddyn nhw ddim dwy iaith. Dyma un ffordd roedd yr awdurdodau yn ei defnyddio i gael gwared a’r iaith Gymraeg.
Mae bron pawb sy’n astudio Llenyddiaeth Gymraeg ar gyfer arholiadau TGAU yn gyfarwydd â’r gerdd  ‘Colli Iaith’ gan Harri Webb. Mae’n gerdd eithaf trist ei naws ar y cyfan. 
Sleid 2: Y linellau isod o’r gerdd a llun
Dyma bennill gynta’r  gerdd, 

Colli iaith a cholli urddas,

Colli awen, colli barddas; 

Colli coron aur cymdeithas, 

Ac yn eu lle cael bratiaith fas.
Roedd Harri Webb yn teimlo’n drist fod Cymru’n colli’r pethau oedd yn ei gwneud hi’n wahanol i bob gwlad arall. Iddo ef roedd yr iaith yn arbennig o werthfawr, ac o’i cholli roedd e’n teimlo nad gwella fyddai pethau ond gwaethygu. Yn lle Cymraeg cryf a phur roedden ni’n cael bratiaith, iaith sâl, iaith wael. 
Sleid 3: Y linellau isod o’r gerdd a llun
Roedd Harri Webb hefyd yn teimlo fod diwylliant Cymru’n cael ei sathru dan draed. Ein bod ni’n colli’n caneuon swynol, ein traddodiad o chwarae’r delyn a chanu mewn corau. Dyma ail bennill ei gerdd,

Collii'r hen alawon persain,

Colli tannau'r delyn gywrain;

Colli'r corau'n diasbedain

Ac yn eu lle cael clebar brain
Sleid 4: Y linellau isod o’r gerdd a llun
Roedd Harri Webb yn edrych ar Gymru ac yn teimlo’n drist fod popeth oedd yn bwysig yn ei olwg e’ yn diflannu. Roedd o’n gweld pobl yn troi eu cefnau ar Gristnogaeth, yn troi eu cefnau ar y pethau roedd eu cyndeidiau wedi brwydro i’w cael, fel capeli ac ysgolion Sul. Roedd e’n teimlo fod popeth oedd yn dda yn diflannu a bod dim gwell yn dod yn eu lle. Dyma eiriau’r trydydd pennill: 
Colli crefydd, colli enaid,

Colli ffydd yr hen wroniaid;

Colli popeth glân a thelaid Ac yn eu lle cael baw a llaid.
Sleid 5: Y linellau isod o’r gerdd a llun
Mae’r bennill nesaf yn sôn am wahanol ardaloedd yng Nghymru a gafodd eu boddi er mwyn i ddinasoedd yn Lloegr gael dŵr. Boddwyd pentrefi a chymoedd cyfan er mwyn adeiladu argaeau enfawr. Symudwyd pobl o’u tai, codwyd cyrff o’u beddi a’u hail gladdu, caewyd ysgolion a chapeli fel rhan o’r cynlluniau. Yn amlwg mae yna dristwch mawr ym meddwl Harri Webb wrth ystyried be oedd yn digwydd i Gymru. Dyma’i eiriau,

Colli tir a cholli tyddyn,
Colli Elan a Thryweryn;
Colli Claerwen a Llanwddyn
A'r wlad i gyd dan ddŵr llyn
Sleid 6: Yr llinellau isod a llun 
Ond dydi’r gerdd ddim yn ddu i gyd. Mae Harri Webb yn fwy gobeithiol yn y bennill olaf. Yn lle gweld yr iaith yn marw, mae’n gobeithio y byddwn ni’n troi’n ôl o ‘borth marwolaeth.’ Mae’n gobeithio y bydd ein caneuon Cymraeg, ein crefydd a chyfoeth ein hiaith yn ail gydio yn y wlad ac y byddwn ni’n symud ymlaen gyda hyder i’r dyfodol.
Cael yn ôl o borth marwolaeth
Gân a ffydd a bri yr heniaith;
Cael yn ôl yr hen dreftadaeth
A Chymru'n dechrau ar ei hymdaith.
Sleid 7: Yr adnodau isod 
Wrth ddarllen ‘Colli Iaith’ rydyn ni’n meddwl am beth sy’n bwysig yn ein bywydau. Sut le fyddai Cymru heb y Gymraeg? Heb farddoniaeth? Heb dir a phentrefi a chymunedau Cymraeg? Heb gorau a thelynau a chapeli? O golli’r rhain i gyd fyddai Cymru’n well neu gwaeth lle?
Dylai pawb ohonon ni feddwl am beth sy’n bwysig mewn bywyd.  Mae’r Beibl yn ein hannog i feddwl am y pethau sy’n gwneud bywyd yn well, a’r pethau sy’n gwneud bywyd yn waeth. Mae’n dysgu fod yna fwy i fywyd na’r materol.  Mae’r Beibl yn gofyn y cwestiwn,
Beth ydy'r pwynt o gael popeth sydd gan y byd i'w gynnig, a cholli'r enaid?
Ffordd arall o ddweud hynna ydy,

Beth ydy'r pwynt o gael popeth sydd gan y byd i'w gynnig, a cholli eich hunan?
Fel mae Harri Webb yn ddweud yn y drydedd bennill ‘Colli ffydd’ a ‘cholli enaid’. Rydyn ni i gyd yn fwy na’r corff. Rydyn ni’n gorff ac enaid.  Mae’r Beibl eisiau i ni feddwl am y pethau sy’n wirioneddol bwysig yn y tymor hir. Meddwl am gwestiynau mawr bywyd. Wrth fyw ein bywydau rhaid i ni ofyn cwestiynau fel ‘Beth sydd wir yn bwysig?’, ‘I beth dw i’n gwneud hyn?’, ‘Pam dw i yma?’  Dyma’r ‘darlun mawr’ mae’r Beibl yn ei gynnig i ni.  Mae’n rhoi rheswm i ni pam y dylen ni gadw popeth sy’n dda.

· Gweddïwn:  Ein Tad, diolch i Ti am ein gwlad ac am ein hiaith. Diolch i ti am Gymru a’i phobl. Diolch am ein diwylliant a’n hanes. Diolch am yr addysg rydyn ni’n dderbyn ac am y capeli a’r eglwysi sydd wedi cyfoethogi ein hanes ond sydd nawr yn colli tir. Helpa ni i gofio fod mwy i fywyd na’r materol.  Helpa ni i ystyried dy werthoedd di, y Duw sy’n cynnig ffordd well ac yn abl i ofalu am ei bobl. Amen. 

GJenkins:  Harri Webb, Colli Iaith :Gyda chaniatad Dr Meic Stephens, perchennog yr hawlfraint.

